
ᐅᖃᖅᑏ, ᖁᕕᐊᓱᒃᑐᖓ ᓇᐅᑦᑎᖅᓱᖅᑎᐅᔪᑦ ᒐᕙᒪᒃᑯᑦ ᑮᓇᐅᔭᖅᑐᕈᑎᕕᓂᖏᓐᓄᑦ, ᐃᒻᒥᒃᑰᖅᑐᑦ ᑲᒪᔨᓄᑦ ᐊᒻᒪ 

ᐊᓯᖏᓐᓄᑦ ᑎᒥᐅᔪᓄᑦ ᑲᑎᒪᔨᕋᓛᑦ ᐅᓂᒃᑳᖏᓐᓂᒃ ᓴᖅᑭᑦᑎᔪᓐᓇᕋᒪ ᕿᒥᕐᕈᓇᓚᐅᖅᑎᓪᓗᑕ 2014-2015 ᓄᓇᕗᒻᒥ 

ᓱᕈᓯᕐᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᐅᑉ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂᒃ. 

 

ᓄᓇᕗᒻᒥ ᓱᕈᓯᕐᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᐅᑉ ᐱᖁᔭᕐᔪᐊᖓ ᐊᓂᒍᖅᑎᑕᐅᓚᐅᖅᓯᒪᔪᖅ ᓯᑎᐱᕆ 17, 2013−ᒥ 

ᐱᖓᔪᐊᓂ ᓄᓇᕗᒻᒥ ᒪᓕᒐᓕᐅᖅᑏᑦ ᐃᒃᓯᕚᖅᑎᓪᓗᒋᑦ. 

 

ᓱᕈᓯᕐᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᐅᑉ ᑎᑎᕋᕐᕕᐊ ᐱᔭᒃᓴᖅᑖᖅᑎᑕᐅᓯᒪᕗᖅ ᓱᕈᓯᕐᓄᑦ ᒪᒃᑯᒃᑐᓄᓪᓗ ᑐᕌᖓᔪᓂᒃ 

ᐱᔪᓐᓇᐅᑎᖏᓐᓂᒃ ᐊᒻᒪ ᑭᓐᖒᒪᔭᖏᓐᓂᒃ, ᐃᓚᓕᐅᖢᒍ ᐊᔭᐅᖅᑐᐃᔨᐅᓂᖅ, ᖃᐅᔨᒪᔨᑕᕆᔭᐅᓂᖅ ᐊᒻᒪ 

ᐃᑲᔪᖅᑎᒋᔭᐅᓂᖅ ᐱᔾᔪᑎᒋᓪᓗᒋᑦ ᒐᕙᒪᒃᑯᑦ ᓴᖅᑭᖃᑦᑕᖅᑕᖏᑦ ᐱᔨᑦᑎᕈᑏᑦ ᓱᕈᓯᕐᓄᑦ ᒪᒃᑯᒃᑐᓄᓪᓗ, ᐊᒻᒪ 

ᑎᑎᕋᕐᕕᖕᒥᒃ ᐊᐅᓚᑦᑎᓂᖅ. 

 

ᓱᕈᓯᕐᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᐅᑉ ᐱᖁᔭᕐᔪᐊᖓ ᐊᖅᑯᑎᒋᓪᓗᒍ ᓄᓇᕗᑦ ᑲᒥᓴᓇᖓ ᑎᒃᑯᐊᖅᓯᔪᓐᓇᖅᑐᖅ, 

ᒪᓕᒃᖢᓂᒋᑦ ᒪᓕᒐᓕᐅᖅᑏᑦ ᐊᑐᓕᖁᔭᓕᐊᖏᑦ, ᓱᕈᓯᕐᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᒥᒃ ᑕᓪᓕᒪᓄᑦ ᐊᕐᕌᒍᓄᑦ 

ᐃᓕᓯᒪᓂᐊᖅᑐᒥᒃ. 

 

ᓯᐅᕆ ᒪᒃᓂᐅᓪ−ᒧᓚᒃ ᓱᕈᓯᕐᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᐅᓂᕐᒧᑦ ᑎᒃᑯᐊᖅᑕᐅᓚᐅᖅᓯᒪᔪᖅ ᔫᓂ 2, 2014−ᒥ, 

ᐊᒻᒪ ᐃᖅᑲᓇᐃᔭᓯᒋᐊᓚᐅᖅᓯᒪᓪᓗᓂ ᔫᓂ 16, 2014−ᒥ. 

 

ᐅᖃᖅᑏ, ᓱᕈᓯᕐᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᐅᑉ ᐱᖁᔭᕐᔪᐊᖓ ᐃᓗᐊᓃᑦᑐᖅ ᓈᓴᐅᑎᓕᒃ 35 ᐊᑐᖅᖢᒍ, ᓱᕈᓯᕐᓄᑦ 

ᒪᒃᑯᒃᑐᓄᓪᓗ ᑭᒡᒐᖅᑐᐃᔨ, ᑕᖅᑭᑦ ᐱᖓᓲᔪᖅᑐᑦ ᐃᓱᓕᑉᐸᑕ ᐊᕐᕌᒍᑕᒫᖅ, ᐋᖅᑭᒃᓱᐃᖃᑦᑕᕆᐊᖃᖅᐳᖅ ᐊᒻᒪ 

ᒪᓕᒐᓕᐅᕐᕕᐅᑉ ᐅᖃᖅᑎᖓᓐᓄᑦ ᑐᓐᓂᖅᑯᑎᖃᕐᓗᓂ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂᒃ, ᐅᓂᒃᑲᐅᓯᖃᕐᓗᑎᒃ 

ᑎᑎᕋᕐᕕᖓᓂ ᖃᓄᐃᓕᐅᖃᑦᑕᓚᐅᕐᒪᖔᖏᑦ ᐊᒻᒪ ᑭᒡᒐᖅᑐᐃᔨᐅᑉ ᐱᔭᒃᓴᖅᑖᕆᓯᒪᔭᖏᓐᓂᒃ ᑭᓱᓂᒃ 

ᑲᔪᓯᑎᑦᑎᓚᐅᖅᓯᒪᓂᕐᒥᓂᒃ ᐊᕐᕌᓂᐅᓚᐅᖅᑐᖅ. 

 

ᑲᑎᒪᔨᕋᓛᑦ ᒪᓕᒐᓕᐅᕐᕕᐅᑉ ᐃᒻᒥᒃᑰᖅᑐᑦ ᑲᒪᔨᖏᑕ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂᒃ ᕿᒥᕐᕈᓇᓕᕌᖓᒥᒃ 

ᑕᓚᕖᓴᒃᑯᑦ ᑕᑯᒃᓴᐅᑲᐅᑎᒋᓪᓗᑎᒃ ᓈᓚᖕᓂᖃᖃᑦᑕᖅᑐᑦ, ᑕᒪᒃᑯᐊ ᐅᓂᒃᑲᐅᓯᕆᔭᖏᑦ ᑕᖅᑲᒃᑯᓄᖓ ᑕᑯᒃᓴᐅᓗᑎᒃ 

ᐅᖃᐅᓯᐅᔪᓐᓇᕐᓂᐊᕐᒪᑕ. 

 

2014-2015−ᒥ ᓱᕈᓯᕐᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᐅᑉ ᑎᑎᕋᕐᕕᖓᑕ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ 

ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓚᐅᖅᓯᒪᔪᑦ ᒪᐃ 30, 2016−ᒥ.  ᓱᕈᓯᕐᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨ ᐊᒻᒪ 

ᐃᖅᑲᓇᐃᔭᖅᑎᖏᑦ ᑲᑎᒪᔨᕋᓛᑦ ᓵᖓᓐᓃᓚᐅᖅᑐᑦ ᑲᑎᒪᕐᔪᐊᕐᕕᖕᒥ ᓯᑎᐱᕆ 15, 2016−ᖑᑎᓪᓗᒍ.  ᑲᑎᒪᔨᕋᓛᑦ 

ᓈᓚᖕᓂᖃᖅᑎᓪᓗᒋᑦ ᑕᓚᕖᓴᒃᑰᑲᐅᑎᒋᖃᑦᑕᖅᑐᑦ ᐊᒻᒪ ᓄᓇᕗᒻᒥᐅᓕᒫᓄᑦ ᑕᑯᒃᓴᐅᑲᐅᑎᒋᖃᑦᑕᖅᖢᑎᒃ ᐊᒻᒪ 

ᑕᖅᑲᒃᑯᓄᖓ ᐃᓄᖕᓄᑦ ᐱᕙᓪᓕᐊᔪᓕᕆᔨᓄᓪᓗ  ᒪᑐᐃᖓᕙᒃᖢᑎᒃ.  ᑲᑎᒪᔨᕋᓛᑦ ᓈᓚᖕᓂᖃᓚᐅᖅᑎᓪᓗᒋᑦ 

ᑲᑎᒪᔾᔪᑎᕕᓂᖏᑦ ᐊᑐᐃᓐᓇᕈᖅᑎᑕᐅᖃᑦᑕᖅᑐᑦ ᒪᓕᒐᓕᐅᕐᕕᐅᑉ ᐃᑭᐊᖅᑭᕕᒃᑰᖅᑎᑕᖏᓐᓄᑦ. 

 

ᐅᖃᖅᑏ, ᐅᔾᔨᕈᓯᒋᐊᖃᖅᑐᒍᑦ ᑭᒡᒐᖅᑐᐃᔨᐅᑉ ᓯᕗᓪᓕᖅᐹᑦ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ ᑕᖅᑭᓄᑦ 9−ᓄᑦ 

ᓈᒻᒪᒃᓯᓕᖅᓯᒪᑐᐃᓐᓇᕐᓂᖏᓐᓂᒃ, ᐊᕐᕌᒍᓕᒫᖑᓐᖏᑦᑐᖅ.  ᑕᒪᒃᑯᐊ ᐅᓂᒃᑲᐅᓯᕆᔭᖏᑦ ᐊᑐᖅᑎᓪᓗᒋᑦ, ᐊᒻᒪ ᐅᓂᒃᑳᓂ 

ᓇᓗᓇᐃᖅᓯᒪᓪᓗᓂ, ᑭᒡᒐᖅᑐᐃᔨ ᓵᓐᖓᓗᐊᓐᖑᐊᓚᐅᖅᑐᖅ ᑎᑎᕋᕐᕕᖕᒥᓂᒃ ᐋᖅᑭᒃᓱᐃᓂᕐᒥᒃ 

ᐱᒋᐊᑦᑎᐊᓕᓵᑕᐃᓐᓇᓚᐅᕐᒪᑦ. 

 

ᐊᑕᐅᓯᐅᓐᖏᑦᑐᓂᒃ ᓴᖅᑭᑦᑐᖃᓚᐅᖅᑐᖅ ᑲᑎᒪᔨᕋᓛᑦ ᕿᒥᕐᕈᓇᒃᑎᓪᓗᒋᑦ ᓱᕈᓯᕐᓄᑦ ᒪᒃᑯᒃᓄᓪᓗ ᑭᒡᒐᖅᑐᐃᔨᐅᑉ 

ᓯᕗᓪᓕᖅᐹᖅ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ ᒪᓕᒐᓕᐅᕐᕕᖕᒥ ᕿᒥᕐᕈᓇᒃᑕᐅᑎᓪᓗᒍ.  ᐅᖃᖅᑏ, ᑲᑎᒪᔨᕋᓛᑦ ᖁᔭᓕᔪᑦ 

ᐃᓗᓕᖃᐅᑦᑎᐊᖅᑐᓂᒃ 2014-2015 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓕᐅᓚᐅᕐᒪᑦ, ᐱᔾᔪᑎᖃᐅᖅᖢᑎᒃ ᓱᕈᓯᕐᓄᑦ 

ᒪᒃᑯᒃᑐᓄᓪᓗ ᑭᒡᒐᖅᑐᐃᔨᐅᑉ ᑎᑎᕋᕐᕕᐊ ᖃᓄᖅ ᐱᒋᐊᓚᐅᕐᒪᖔᖓ, ᖃᓄᐃᓕᐅᖃᑦᑕᕐᒪᖔᖏᑦ ᐊᓯᖏᑦ ᓱᕈᓯᕐᓄᑦ 

ᒪᒃᑯᒃᑐᓪᓗ ᐊᔭᐅᕆᔾᔪᑏᑦ ᐱᑕᖃᐅᕐᒪᖔᖓ ᑲᓇᑕᒥ ᐊᒻᒪ ᑕᒪᒃᑯᓄᖔᖅᑐᑦ ᑎᑎᖅᑲᖁᑏᑦ ᑐᑭᒧᐊᕈᑎᒋᔭᐅᖃᑦᑕᖅᑐᑦ 

ᑎᑎᕋᕐᕕᖕᒥ ᐃᖅᑲᓇᐃᔮᓄᑦ.  ᐃᓄᐃᑦ ᐱᖅᑯᓯᑐᖃᖓ ᐊᒻᒪ ᐃᓄᐃᑦ ᐅᒃᐱᕆᔭᖏᑦ ᐃᓕᐅᖅᑲᖅᑕᐅᖃᓯᐅᔾᔭᐅᓯᒪᔪᑦ 

ᓱᕈᓯᕐᓄᑦ ᒪᒃᑯᒃᓄᓪᓗ ᑭᒡᒐᖅᑐᐃᔨᐅᑉ ᑎᑎᕋᕐᕕᖓᑕ ᐱᓕᕆᐊᕆᖃᑦᑕᖅᑕᖏᓐᓄᑦ, ᑕᒪᓐᓇᓗ 

ᐅᖃᐅᓯᕆᔭᐅᕐᔪᐊᓚᐅᖅᖢᓂ ᑭᒡᒐᖅᑐᐃᔨ ᑲᑎᒪᔨᕋᓛᑦ ᓵᖓᓐᓃᑎᓪᓗᒍ. 

 

ᖃᐅᔨᒪᓂᐊᖅᐳᓯ ᑎᑎᕋᕐᕕᒃ ᒪᑐᐃᓪᓚᕆᓚᐅᖅᓯᒪᓂᖓᓂᒃ ᓯᑎᐱᕆ 30, 2015−ᖑᑎᓪᓗᒍ, ᐊᒻᒪ 2014-2015 

ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᑕᐃᓐᓇᓚᐅᖅᖢᑎᒃ ᑖᓐᓇ ᐅᓪᓗᖅ 

ᐊᓂᒍᖅᓯᒪᔪᑐᖃᐅᓕᖅᑎᓪᓗᒍ, ᐊᒻᒪ ᐅᓪᓗᒥ ᐅᓂᒃᑳᑦ ᓵᓐᖓᓗᐊᓐᖑᐊᖅᖢᑎᒃ ᑎᑎᕋᕐᕕᐅᑉ ᐊᐅᓚᔾᔪᑎᖏᑕ 

ᐋᖅᑭᐅᒪᔾᔪᑎᖏᓐᓂᒃ ᐊᒻᒪ ᒪᓕᒐᖏᓐᓂᒃ, ᑎᑎᕋᕐᕕᐅᑉ ᐱᐅᓯᖏᓐᓄᑦ ᐊᑐᖅᑕᕕᓂᖏᓐᓄᓪᓗ 

ᓵᓐᖓᓐᖏᓐᓂᖅᓴᐅᓪᓗᑎᒃ. 

 

ᑕᐃᒪᐃᓐᓂᖓᓄᑦ, ᑲᑎᒪᔨᕋᓛᑦ ᐅᑯᓂᖓ ᐊᑐᓕᖁᔭᓕᐅᖅᐳᑦ: 

 

1. ᓱᕈᓯᕐᓄᑦ ᒪᒃᑯᒃᓄᓪᓗ ᑭᒡᒐᖅᑐᐃᔨ ᓇᓗᓇᐃᔭᐃᑦᑎᐊᕐᓗᓂ ᖃᓄᐃᑦᑐᓂᒃ ᐱᕙᓪᓕᐊᔾᔪᓯᕐᓂᒃ 

ᐊᑐᓚᐅᕐᒪᖔᖏᑦ ᐊᒻᒪ ᖃᓄᐃᑦᑐᓂᒃ ᒪᓕᒐᓂᒃ ᑎᑎᕋᕐᕕᐊ ᐊᑐᓚᐅᕐᒪᖔᖓ ᑐᒃᓯᕋᐅᓯᐅᖅᑐᖃᖅᑎᓪᓗᒍ 

ᐅᕝᕙᓘᓐᓃᑦ ᐊᐱᖅᑯᑎᖃᖅᑐᖃᖅᑎᓪᓗᒍ ᐱᔭᒃᓴᓪᓗᐊᖏᓐᓃᑦᑐᓂᒃ ᐱᔨᑦᑎᕈᑎᓂᒃ. 

 

ᐅᖃᖅᑏ, ᑲᑎᒪᔨᕋᓛᑦ ᑲᑎᒪᓂᖃᖅᑎᓪᓗᒋᑦ, ᒪᓕᒐᓕᐅᖅᑏᑦ ᐊᑕᐅᓯᐅᓐᖏᑦᑐᓂᒃ ᐊᐱᖅᑯᑎᖃᖃᑦᑕᓚᐅᖅᑐᑦ 

ᐊᑐᐊᒐᐃᑦ, ᐱᕙᓪᓕᐊᔾᔪᓰᑦ ᐊᒻᒪ ᐱᐅᕆᕆᔭᐅᔪᓄᑦ ᐱᔾᔪᑎᓕᖕᓂᒃ, ᐱᔾᔪᑕᐅᑎᓪᓗᒋᑦ ᓄᓇᕗᒻᒥ ᓱᕈᓯᕐᓄᑦ ᒪᒃᑯᒃᓄᓪᓗ 

ᑭᒡᒐᖅᑐᐃᔨᐅᑉ  ᑎᑎᕋᕐᕕᐊᓂ ᐱᔨᑦᑎᕈᑕᐅᖃᑦᑕᖅᑐᑦ ᓱᕈᓯᕐᓄᑦ ᐊᒻᒪ ᒪᒃᑯᒃᑐᓄᑦ.  ᑲᑎᒪᔨᕋᓛᑦ 

ᖁᔭᓕᒐᓗᐊᖅᑎᓪᓗᒋᑦ ᑭᒡᒐᖅᑐᐃᔨᐅᑉ ᐅᓂᒃᑲᐅᓯᕆᖃᑦᑕᓚᐅᖅᑕᖏᓐᓂᒃ ᖃᓄᖅ ᐱᐅᓯᖃᖃᑦᑕᕐᒪᖔᖏᑦ 

ᐊᐱᖅᓱᖅᑕᐅᔭᕌᖓᒥᒃ ᐊᒻᒪ ᑭᓱᒧᑦ ᑐᕌᖓᔪᒥᒃ ᓇᓗᓇᐃᖅᓯᔪᖃᖅᑎᓪᓗᒍ, ᑲᑎᒪᔨᕋᓛᑦ ᐃᓱᒪᖃᖅᑐᑦ ᑎᑎᕋᕐᕕᐅᑉ 

ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ ᓴᓐᖏᒃᑎᒋᐊᖅᑕᐅᒃᑲᓐᓂᕈᓐᓇᖅᑐᑦ ᓇᓗᓇᐃᔭᐃᒃᑲᓐᓂᕐᓗᑎᒃ 

ᖃᓄᐃᓕᐅᕆᐊᖃᖅᑎᓪᓗᒋᑦ ᐅᕝᕙᓘᓐᓃᑦ ᐅᓂᒃᑳᑦ ᑲᒪᒋᔭᐅᔾᔪᓯᖏᑦ ᑎᑎᕋᕐᕕᖕᒥᑦ ᓴᖅᑭᑕᐅᓂᐊᓕᖅᑎᓪᓗᒋᑦ.  

ᐊᑑᑎᖃᓗᐊᕋᔭᕐᒥᔪᖅ ᑎᑎᕋᐅᔭᖅᓯᒪᔪᓂᒃ ᓯᒃᑭᑦᑕᓕᐅᖅᓯᒪᔪᓂᒡᓗ ᐊᑐᖃᑦᑕᖅᐸᑕ ᑐᑭᓯᓂᐊᕋᑦᑕ ᑐᓴᐅᒪᔾᔪᑏᑦ ᖃᓄᖅ 

ᐊᑐᖅᑕᐅᖃᑦᑕᕐᒪᖔᖏᑦ ᐊᒻᒪ ᓴᓇᕐᕈᑏᑦ ᐊᑐᖅᑕᐅᖃᑦᑕᕐᓂᖏᑦ.  ᐊᒻᒪ, ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ 

ᐃᑲᔪᒃᑲᓐᓂᕈᓐᓇᖅᑐᑦ ᑐᑭᓯᓇᖅᓯᑎᑕᐅᑦᑎᐊᖃᑦᑕᖅᐸᑕ ᖃᓄᐃᑦᑐᑐᐃᓐᓇᐃᑦ ᑎᑎᕋᕐᕕᖕᒥ ᐱᓕᕆᐊᖑᔪᕕᓃᑦ ᐊᒻᒪ 

ᖃᓄᖅ ᐃᑲᔪᖅᓱᐃᖃᑦᑕᕐᒪᖔᖏᑦ ᐊᔭᐅᖅᑐᐅᔨᐅᖁᔭᐅᑎᓪᓗᒋᑦ. 

 

2. ᓱᕈᓯᕐᓄᑦ ᒪᒃᑯᒃᓄᓪᓗ ᑭᒡᒐᖅᑐᐃᔨ ᑎᑎᕋᖅᐸᓪᓕᐊᕙᒡᓗᓂ ᑎᑎᕋᕐᕕᐊᑕ ᑲᔪᓯᑎᑦᑎᐊᖅᓯᒪᔭᖏᓐᓂᒃ, 

ᐃᓗᓕᖃᐅᕐᓗᑎᒃ ᑐᒃᓯᕌᖑᔪᓂᒃ ᐅᕝᕙᓘᓐᓃᑦ ᐊᐱᖅᑯᑕᐅᖃᑦᑕᖅᑐᓂᒃ ᐱᔨᑦᑎᕈᑎᖏᓐᓄᑦ ᑐᕌᖓᔪᓂᒃ. 

 

ᐅᖃᖅᑏ, ᑕᖅᑭᑦ 9−ᓄᑦ ᐃᓕᓯᒪᓕᖅᑎᓪᓗᒍ ᑭᒡᒐᖅᑐᐃᔨ ᐊᒻᒪ ᐅᓂᒃᑲᐅᓯᕆᓚᐅᖅᑕᖏᓐᓃᑦᑐᑦ, ᓱᕈᓯᕐᓄᑦ ᒪᒃᑯᒃᓄᓪᓗ 

ᑭᒡᒐᖅᑐᐃᔨ ᐊᑕᐅᓯᐅᓐᖏᑦᑐᓂᒃ ᐱᔭᕐᓂᓐᖏᑦᑐᖅᓯᐅᕈᑎᖃᖃᑦᑕᓚᐅᖅᑐᖅ ᐋᖅᑭᒃᓱᐃᓇᓱᒃᑎᓪᓗᒍ ᑎᑎᕋᕐᕕᐊᑕ 

ᐊᐅᓚᓂᕆᓂᐊᖅᑕᖏᓐᓂᒃ.  ᑲᑎᒪᔨᕋᓛᑦ ᖁᔭᓕᒐᓗᐊᖅᑎᓪᓗᒋᑦ ᐊᒃᓱᕐᔪᐊᕌᓗᒃ ᐱᓕᕆᓯᒪᓕᕐᒪᑦ ᑎᑎᕋᕐᕕᖕᒥᓂ 

ᐊᐅᓚᑕᐅᓂᐊᖅᑐᓂᒃ ᒪᓕᒐᖏᓐᓂᒡᓗ ᐋᖅᑭᒃᓱᐃᓪᓗᓂ, ᒪᓕᒐᓕᐅᖅᑏᑦ ᐅᔾᔨᕆᓚᐅᕐᒥᔪᑦ ᐱᕐᔪᐊᖑᖃᑕᐅᓂᖏᓐᓂᒃ 

ᑕᒪᒃᑯᐊ ᑎᑎᕋᕐᕕᖕᒥ ᓴᖅᑭᑕᐅᕙᓪᓕᐊᔪᑦ, ᑭᒡᒐᖅᑐᐃᔨ ᖃᐅᔨᓴᐃᔪᓐᓇᕐᓂᐊᕐᒪᑦ ᖃᓄᐃᑦᑐᓂᒃ ᒪᓕᒐᓂᒃ 

ᐊᑐᕆᐊᖃᕐᒪᖔᕐᒥᓂ ᐊᒻᒪ ᐊᑑᑎᖃᑦᑎᐊᕋᓗᐊᕐᒪᖔᖏᑦ ᒫᓐᓇ ᐊᑐᖅᑕᑦ, ᑐᕌᒐᓕᐊᕆᓯᒪᔭᖓᓄᓪᓗ 

ᑐᕌᑦᑎᐊᕋᓗᐊᕐᒪᖔᖓ, ᐊᒻᒪ ᓇᓕᐊᒃ ᐊᓯᔾᔨᖅᑕᐅᔭᕆᐊᖃᕐᒪᖔᖏᑦ ᐅᕝᕙᓘᓐᓃᑦ 

ᐋᖅᑭᒋᐊᖅᑕᐅᒃᑲᓐᓂᕆᐊᖃᕐᓂᐊᕐᒪᖔᖏᑦ ᑲᔪᓯᑦᑎᐊᕐᓂᖅᓴᐅᒃᑲᓐᓂᖁᓪᓗᒍ. 

3. ᓱᕈᓯᕐᓄᑦ ᒪᒃᑯᒃᓄᓪᓗ ᑭᒡᒐᖅᑐᐃᔨ ᓇᓖᕌᕈᑎᒃᓴᓕᐅᒃᑲᓐᓂᕐᓗᓂ ᐃᓕᐅᖅᑲᖅᑕᐅᑦᑎᐊᒃᑲᓐᓂᕐᓂᐊᕐᒪᑕ 

ᐃᓄᐃᑦ ᐱᖅᑯᓯᖏᑦ ᐊᒻᒪ ᐃᓄᐃᑦ ᐅᒃᐱᕆᔭᖏᓐᓂᒃ ᑎᑎᕋᕐᕕᐊᑕ ᐃᓗᐊᓄᑦ ᐊᒻᒪ ᐊᐅᓚᓂᖏᓐᓄᑦ. 

 

ᐅᖃᖅᑏ, ᑲᑎᒪᔨᕋᓛᑦ ᖃᐅᔨᒪᔪᑦ ᓱᕈᓯᕐᓄᑦ ᒪᒃᑯᒃᓄᓪᓗ ᑭᒡᒐᖅᑐᐃᔨ ᐊᒃᓱᕈᕐᓂᖓᓂᒃ ᐃᓄᐃᑦ ᐅᒃᐱᕆᔭᖏᓐᓂᒃ 

ᑐᓐᖓᕕᖃᕈᒪᓂᖓᓂᒃ ᑎᑎᕋᕐᕕᐊᑕ ᐊᐅᓚᑕᐅᓂᖓᒍᑦ.  ᑕᐃᒪᐃᒃᑲᓗᐊᖅᑎᓪᓗᒍ, ᒪᓕᒐᓕᐅᖅᑏᑦ 

ᐊᐱᖅᑯᑎᖃᖃᑦᑕᓚᐅᖅᑐᑦ ᐃᓚᖏᑦᑕ ᐊᔭᐅᖅᑐᐃᔾᔪᓰᑦ ᑐᓐᖓᕕᖏᓐᓂᒃ.  ᓱᕈᓯᕐᓄᑦ ᒪᒃᑯᒃᓄᓪᓗ ᑭᒡᒐᖅᑐᐃᔨ 

ᐊᔭᐅᖅᑐᖅᑕᐅᒃᑲᓐᓂᖅᐳᖅ ᐊᒃᓱᕈᒃᑲᓐᓂᖁᓪᓗᒍ ᑎᑎᕋᕐᕕᐊᑕ ᐊᐅᓚᔾᔪᑎᖏᑦ ᑭᒡᒐᖅᑐᐃᑦᑎᐊᒃᑲᓐᓂᖁᓪᓗᒍ ᐃᓄᐃᑦ 

ᐱᖅᑯᓯᑐᖃᖏᓐᓂᒃ ᐊᒻᒪ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ.  

 

ᒪᓕᒐᓕᐅᖅᑏᑦ ᐅᔾᔨᕆᓚᐅᕐᒥᔪᑦ ᓱᕈᓯᕐᓄᑦ ᒪᒃᑯᒃᓄᓪᓗ ᑭᒡᒐᖅᑐᐃᔨᑦ ᑲᓇᑕᒥ ᐋᖅᑭᒃᓱᐃᕙᓪᓕᐊᓕᕐᓂᖏᓐᓂᒃ 

ᓄᓇᖃᖅᑳᖅᓯᒪᔪᑦ ᓱᕈᓯᖏᓐᓄᑦ ᑭᓐᖒᒪᔭᖏᓐᓂᒃ, ᑕᐃᒪᐃᔾᔪᑎᖃᖅᖢᑎᒃ ᐊᔾᔨᐅᓐᖏᑦᑐᓂᒃ ᐊᑐᕐᓂᖏᑦ.  ᑲᑎᒪᔨᕋᓛᑦ 

ᑭᒡᒐᖅᑐᐃᔨᒥᒃ ᐊᔭᐅᖅᑐᐃᒃᑲ ᓐᓂᖅᐳᖅ ᑕᐃᒪᐃᑦᑐᓕᕆᔨᐅᔪᑦ ᐅᖃᖃᑎᒋᒃᑲᓐᓂᖁᓪᓗᒋᑦ, ᓲᕐᓗ 

ᐱᖅᑯᓯᓕᕆᕝᕕᒃᑯᓐᓂᒃ, ᑕᐃᓐᓇ ᐃᓄᐃᑦ ᐱᖅᑯᓯᖏᓐᓂᒃ ᐃᓕᓐᓂᐊᕐᕕᒃ ᐊᐅᓚᑕᐅᔪᖅ ᓄᓇᕗᒻᒥ ᓯᓚᑦᑐᖅᓴᕐᕕᒃᑯᓐᓄᑦ, 

ᐃᓕᓴᖅᓯᕕᒃᑯᑦ, ᑲᖏᖅᑐᒑᐱᖕᒥᐅᓄᑦ ᐃᓅᓯᖃᑦᑎᐊᕐᓂᕐᒧᑦ ᐃᓅᓯᓕᕆᔨᐅᖃᑦᑕᖅᑐᑦ, ᐊᒻᒪ ᓴᓇᕐᕈᑏᑦ ᐊᑐᖃᑦᑕᕐᒥᓗᒋᑦ 

ᐃᓄᐃᑦ ᐱᖅᑯᓯᑐᖃᖏᓐᓂᒃ ᓴᖅᑭᑦᑎᖃᑦᑕᖅᑐᓄᒧᑦ ᐱᔾᔪᑎᒋᓪᓗᒋᑦ ᐃᓄᕐᕈᐃᓂᕐᒥᒃ ᐊᒻᒪ ᐃᓅᓯᓕᕆᓂᕐᒥᒃ, 

ᐃᓱᒪᒋᖃᓯᐅᑎᓗᒋᑦ ᑭᖑᓂᑦᑎᓐᓂ ᖃᓄᐃᑉᐸᓪᓕᐊᓂᐅᖃᑦᑕᓚᐅᖅᑐᑦ ᐊᑐᖅᑕᐅᖃᑦᑕᖅᓯᒪᔪᕕᓂᓪᓗ 

ᐊᒃᑐᐃᕐᔪᐊᖅᓯᒪᔪᑦ ᐃᓄᖕᓂᒃ ᑭᖑᕚᖕᓂᒃ.  ᑲᑎᒪᔨᕋᓛᑦ ᑭᒡᒐᖅᑐᐃᔨᒥᒃ ᐊᔭᐅᖅᑐᐃᕗᑦ ᓵᓐᖓᓂᖅᓴᐅᖁᓪᓗᒍ 

ᓱᕈᓯᕐᓄᑦ ᒪᒃᑯᒃᑐᓄᓪᓗ ᖁᐊᖅᓵᖅᓯᒪᓂᑯᓄᑦ ᐊᒻᒪ ᑎᑎᕋᕐᕕᖓ ᐃᓕᓴᖅᓯᓯᒪᖁᓪᓗᒍ ᐊᑐᖁᓪᓗᒍᓗ ᐃᓄᐃᑦ 

ᐃᓄᓐᖑᐃᔾᔪᓯᖏᓐᓄᑦ ᐊᒻᒪ ᐃᓅᓯᓕᕆᔾᔪᓯᖏᑕ ᑐᓐᖓᕕᖏᓐᓂᒃ. 

 

 

4. ᓱᕈᓯᕐᓄᑦ ᒪᒃᑯᒃᓄᓪᓗ ᑭᒡᒐᖅᑐᐃᔨ ᐃᖅᑲᓇᐃᔮᖃᐃᓐᓇᕐᓗᓂ ᑎᑎᕋᕐᕕᐊᓂ ᐱᔨᑦᑎᕈᑏᑦ ᑕᖅᑲᐅᖓ 

ᐊᑐᐃᓐᓇᕈᖅᑎᑕᐅᖃᑦᑕᕐᓗᑎᒃ ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐊᑐᖅᑕᐅᓗᑎᒃ.  

 

ᐅᖃᖅᑏ, ᑲᑎᒪᔨᕋᓛᑦ ᐃᓱᒫᓘᑎᖃᓚᐅᕐᒥᔪᑦ ᐊᑕᐅᓯᑯᓗᖕᒥᒃ ᐃᓄᒃᑎᑑᕈᓐᓇᖅᑐᓂᒃ ᐃᖅᑲᓇᐃᔭᖅᑎᖃᑉᒪᑕ ᓱᕈᓯᕐᓄᑦ 

ᒪᒃᑯᒃᓄᓪᓗ ᑭᒡᒐᖅᑐᐃᔨᐅᑉ ᑎᑎᕋᕐᕕᐊᓂ.  ᓄᓇᕗᒻᒥ ᐃᓄᐃᑦ ᐅᓄᓛᖑᑎᓪᓗᒋᑦ ᑕᒫᓂ 70 ᐳᓴᓐᑎᖏᓐᓂ, 

ᐅᖃᐅᓯᕐᖓᐅᑎᒋᓪᓗᓂᔾᔪᒡᓗ, ᐊᒻᒪ ᓄᓇᕗᒻᒥ 50 ᐳᓴᓐᑎ ᐅᖓᑖᓃᑦᑐᑦ ᐃᓄᐃᑦ ᐅᖃᐅᓯᖓᓐᓂᒃ ᐊᑐᖃᑦᑕᖅᑎᓪᓗᒋᑦ 

ᐊᖏᕐᕋᒥ, ᐊᒃᓱᐊᓗᒃ ᐱᕐᔪᐊᖑᔪᖅ ᐃᓄᐃᑦ ᓱᕈᓯᕐᓄᑦ ᒪᒃᑯᒃᓄᓪᓗ ᑭᒡᒐᖅᑐᐃᔨᐅᑉ ᑎᑎᕋᕐᕕᖓᓂ ᑐᑭᓯᓇᓱᒃᑐᑦ 

ᐅᖃᖃᑎᖃᕈᓐᓇᕆᐊᓖᑦ ᐅᖃᐅᓯᕐᒥᒃ ᐃᓕᓴᕆᔭᐅᓯᒪᔪᒥᒃ ᐃᖢᐊᕆᓛᕐᒥᓂᒃ ᐊᑐᕐᓗᑎᒃ.  ᑲᑎᒪᔨᕋᓛᑦ ᐊᔭᐅᖅᑐᐃᕗᑦ 

ᓱᕈᓯᕐᓄᑦ ᒪᒃᑯᒃᓄᓪᓗ ᑭᒡᒐᖅᑐᐃᔨ ᐊᒃᓱᕈᒃᑲᓐᓂᖁᓪᓗᒍ ᐃᓄᒃᑎᑑᕈᓐᓇᖅᑐᓂᒃ ᐃᖅᑲᓇᐃᔭᖅᑎᑖᖅᑐᒃᑲᓐᓂᖁᓪᓗᒍ.  

ᐊᒻᒪ, ᑭᒡᒐᖅᑐᐃᔨᐅᑉ ᑎᑎᕋᕐᕕᖓᓂ ᑲᓐᖑᓇᖅᑑᑎᑕᐅᔭᕆᐊᖃᕐᓂᖏᓐᓂᒃ ᑐᓴᖅᑎᑕᐅᒡᒍᓂᖏᑦ ᐱᔾᔪᑎᒋᓪᓗᒍ, 

ᐱᒻᒪᕆᐅᔪᖅ ᓱᕈᓯᕐᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᐅᑉ ᑎᑎᕋᕐᕕᖓᓕ ᐃᓄᒃᑎᑐᑦ ᐅᖃᓪᓚᒍᓐᓇᖅᑐᑦ 

ᐅᖃᕈᓐᓇᑦᑎᐊᕐᓗᑎᒃ ᐊᔪᓐᖏᑦᑎᐊᕐᓗᑎᒡᓗ, ᐊᒻᒪ ᐃᓕᓐᓂᐊᖅᑎᑕᐅᓯᒪᓗᑎᒃ ᐊᔪᓐᖏᑦᑎᐊᕐᓗᑎᒡᓗ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᑐᕌᖓᔪᓂᒃ ᐅᖃᐅᓯᖃᕈᓐᓇᕐᓗᑎᒃ ᑲᒪᒋᔭᖃᕈᓐᓇᕐᓗᑎᒡᓗ. 

 

ᐅᐃᕖᑦ ᐅᖃᐅᓯᖓᑦ ᐱᔾᔪᑎᒋᓪᓗᒍ, ᑲᑎᒪᔨᕋᓛᑦ ᖁᕕᐊᓚᐅᖅᑐᑦ ᓱᕈᓯᕐᓄᑦ ᒪᒃᑯᒃᓄᓪᓗ ᑭᒡᒐᖅᑐᐃᔨᐅᑉ ᑎᑎᕋᕐᕕᐊ 

ᐱᔨᑦᑎᕈᓐᓇᕐᒪᑕ ᐅᐃᕖᑦ ᐅᖃᐅᓯᖓᑦ ᐊᑐᖅᑕᐅᓪᓗᓂ. 

5. ᓱᕈᓯᕐᓄᑦ ᒪᒃᑯᒃᓄᓪᓗ ᑭᒡᒐᖅᑐᐃᔨᐅᑉ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ ᐱᖁᔭᕐᔪᐊᖅᑎᒍᑦ ᐃᓱᓕᑦᑕᕐᕕᖏᑦ 

ᒪᓕᒡᓗᒋᑦ ᓴᖅᑭᑕᐅᖃᑦᑕᖁᓪᓗᒋᑦ ᒪᓕᒐᓕᐅᕐᕕᖕᒧᑦ. 

 

ᐅᖃᖅᑏ, ᐅᓂᒃᑳᓕᐊᒪ ᐱᒋᐊᕐᓂᖓᓂ ᐅᖃᖅᑲᐅᒐᒪ ᓱᕈᓯᕐᓄᑦ ᒪᒃᑯᒃᓄᓪᓗ ᑭᒡᒐᖅᑐᐃᔨᐅᑉ ᐱᖁᔭᕐᔪᐊᖓᑕ 

ᐃᓗᐊᓃᑦᑐᖅ ᓈᓴᐅᑎᓕᒃ 35 ᐅᖃᖅᓯᒪᕗᖅ ᓱᕈᓯᕐᓄᑦ ᒪᒃᑯᒃᓄᓪᓗ ᑭᒡᒐᖅᑐᐃᔨ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂᒃ 

ᓴᖅᑭᑦᑎᖃᑦᑕᖁᓪᓗᒍ ᑮᓇᐅᔭᓕᕆᓐᓇᐅᑉ ᐊᕐᕌᒍᐊ ᐊᓂᒍᖅᓯᒪᓕᖅᑎᓪᓗᒍ ᐱᖓᓲᔪᖅᑐᓄᑦ ᑕᖅᑭᓄᑦ.  2014-2015 

ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ ᓱᕈᓯᕐᓄᑦ ᒪᒃᑯᒃᓄᓪᓗ ᑭᒡᒐᖅᑐᐃᔨᐅᑉ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓚᐅᖅᓯᒪᔪᖅ ᒪᐃ 30, 

2016−ᒥ, ᐱᖁᔭᕐᔪᐊᖅᑎᒍᑦ ᓴᖅᑭᑦᑎᔭᕆᐊᖃᕋᓗᐊᖅᑎᓪᓗᒍ ᐊᒻᒪ ᑭᖑᕙᖅᓯᒪᓪᓗᑎᒃ ᑎᓴᒪᐅᔪᖅᑐᓄᑦ ᑕᖅᑭᓄᑦ.  

ᑲᑎᒪᔨᕋᓛᑦ ᖃᓄᐃᒃᓴᓐᖏᒃᑲᓗᐊᖅᑎᓪᓗᒋᑦ 2014-2015 ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ ᐱᔭᒃᓴᖃᕐᔪᐊᓚᐅᕐᓂᖓᓂᒃ 

ᑭᒡᒐᖅᑐᐃᔨ ᑎᑎᕋᕐᕕᖕᒥᑕᓗ ᐊᐅᓚᔾᔪᑎᒃᓴᖏᑦᑕ ᑐᓐᖓᕕᖏᓐᓂᒃ ᐋᖅᑭᒃᓱᐃᓪᓗᓂ, ᑕᐃᒪᐃᒃᑲᓗᐊᖅᑎᓪᓗᒍ 

ᒪᓕᒐᓕᐅᖅᑏᑦ ᐊᐃᑦᑖᕈᓱᒃᑐᑦ ᐊᑯᓂᓗᐊᕌᓗᒃ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓇᓱᓚᐅᕐᓂᖏᓐᓂᒃ ᐊᕐᕌᒍᒧᑦ ᑐᒡᓕᐊᓄᑦ 

ᐸᔾᔭᕐᓗᒃᓵᖅᖢᓂ ᐅᓂᒃᑲᐅᓯᕆᔭᐅᔪᑦ ᑎᑎᕋᕐᕕᖓᓂ ᐱᓕᕆᐊᖑᖃᑦᑕᓚᐅᖅᑐᑦ.  

 

ᑕᐃᒪᐃᓐᓂᖓᓄᑦ ᐊᒥᓱᑦ ᐅᖃᐅᓯᐅᔪᑦ ᓴᖅᑭᑕᐅᔪᓪᓗ ᑭᒡᒐᖅᑐᐃᔨ ᑲᑎᒪᔨᕋᓛᑦ ᓵᖓᓐᓃᑎᓪᓗᒍ ᐊᑲᐅᔪᓐᓃᓚᐅᖅᑐᖅ 

ᐅᓂᒃᑳᕐᕕᐅᑎᓪᓗᒋᑦ ᑎᑎᕋᕐᕕᐊᓂ ᖃᓄᐃᓕᐅᖃᑦᑕᖅᓯᒪᓂᖏᑦ.  ᑲᑎᒪᔨᕋᒫᑦ ᓵᖓᓐᓃᖢᓂ ᓯᑎᐱᕆ 15, 2016−ᒥ, 

ᓱᕈᓯᕐᓄᑦ ᒪᒃᑯᒃᓄᓪᓗ ᑭᒡᒐᖅᑐᐃᔨ ᐅᖃᓚᐅᕐᒥᔪᖅ 2015-2015 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦᑕ ᓴᖅᑭᑕᐅᕝᕕᒃᓴᖓ 

ᐊᓐᖑᑎᔾᔮᕋᓱᒋᓐᖏᖢᓂᐅᒃ.  ᑲᑎᒪᔨᕋᓛᑦ ᑕᒪᑐᒥᖓ ᐃᓱᒫᓘᑎᖃᖅᐳᑦ ᑭᓱᓕᒫᑦ ᑕᐃᒪᓐᖓᓕᒫᖅ 

ᑭᐅᕙᖃᑦᑕᕐᓂᖏᓐᓂᒃ.  ᐅᓂᒃᑳᑦ ᑭᖑᕙᓐᖏᓪᓗᑎᒃ ᓴᖅᑭᑕᐅᖃᑦᑕᖅᐸᑕ ᕿᒥᕐᕈᓇᒃᑕᐅᑦᑎᐊᕐᓂᖅᓴᐅᔪᓐᓇᖅᑐᑦ, 

ᐃᓗᓕᑯᓘᔭᖏᑦ ᕿᒥᕐᕈᔭᐅᓗᑎᒃ ᐊᒻᒪ ᐊᑐᓕᖁᔭᓕᐅᕐᓗᑎᒃ ᓈᒻᒪᓈᖅᓯᒪᔪᓂᒃ.  ᑲᑎᒪᔨᕋᓛᑦ ᓱᕈᓯᕐᓄᑦ ᒪᒃᑯᒃᓄᓪᓗ 

ᑭᒡᒐᖅᑐᐃᔨᒥᒃ ᐊᔭᐅᖅᑐᐃᕗᑦ ᐊᒃᓱᕉᑎᖃᒃᑲᓐᓂᖁᓪᓗᒍ ᐊᒻᒪ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ ᐱᖁᔭᕐᔪᐊᖅᑎᒍᑦ 

ᓴᖅᑭᑦᑎᖃᑦᑕᕆᐊᖃᖅᑎᑦᑎᓂᖅ ᐊᖑᒻᒪᑎᔭᐅᖁᓪᓗᒍ. 

 

ᐅᖃᖅᑏ, ᑲᑎᒪᔨᕋᓛᑦ ᐅᔾᔨᕆᒃᑲᓐᓂᓚᐅᕐᒥᔪᑦ, ᐃᔩᖕᓄᑦ ᑕᑯᓪᓗᒍ ᐱᐅᔪᐊᓘᖅᑰᔨᒐᓗᐊᖅᑎᓪᓗᒍ, ᐊᔾᔨᓐᖑᐊᖏᑦ ᐊᒻᒪ 

ᐊᔾᔨᓕᐅᖅᓯᒪᔪᑦ ᐅᓂᒃᑳᓂ ᐊᓯᖏᓐᓂᓗ ᑎᑎᖅᑲᖁᑎᖏᓐᓂ ᐊᑯᓂᐅᔾᔪᑕᐅᓗᐊᖃᑦᑕᕐᓂᖏᓐᓂᒃ, ᐊᑭᑐᓂᖅᓴᐅᓪᓗᑎᒃ 

ᐊᒻᒪ ᐅᓄᖅᓯᑎᑕᐅᔭᕆᐊᖃᖃᑦᑕᖅᖢᑎᒃ ᑕᒫᓂᐅᓐᖏᑦᑐᖅ, ᐊᑭᑦᑑᑕᐅᒃᑲᓐᓂᖅᖢᑎᒃ ᐊᒻᒪ 

ᑭᖑᕙᕈᑎᒃᓴᓕᐅᒃᑲᓐᓂᖅᖢᑎᒃ ᐊᐅᓪᓚᖅᑎᑕᐅᖃᑦᑕᕆᐊᖃᕐᓂᖏᓐᓄᑦ ᑎᑭᓵᕆᔭᐅᔭᕆᐊᖃᕐᓂᖏᓐᓄᓪᓗ.  ᐊᑯᓂᓗᐊᖅ 

ᐅᑕᖅᑭᖃᑦᑕᕈᒪᓐᖏᓐᓂᕐᒧᑦ ᑮᓇᐅᔭᖅᑐᓐᖏᓐᓂᖅᓴᐅᖁᒧᓪᓗ, ᑲᑎᒪᔨᕋᓛᑦ ᓱᕈᓯᕐᓄᑦ ᒪᒃᑯᒃᓄᓪᓗ ᑭᒡᒐᖅᑐᐃᔨᒥᒃ 

ᐊᔭᐅᖅᑐᐃᕗᑦ ᐊᒃᓱᕉᑎᒋᒃᑲᓐᓂᖁᓪᓗᒍ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦᑕ ᐃᓗᓕᖏᓐᓃᑦᑐᑦ.  

 

ᐅᖃᖅᑏ, ᒪᑐᓯᒋᐊᓕᕐᓗᖓ, ᑲᑎᒪᔨᕋᓛᑦ ᖁᔭᓕᔪᒪᕗᑦ ᓱᕈᓯᕐᓄᑦ ᒪᒃᑯᒃᓄᓪᓗ ᑭᒡᒐᖅᑐᐃᔨᒥᒃ ᐊᒃᓱᕈᖅᖢᓂ 

ᑎᑎᕋᕐᕕᖕᒥᓂᒃ ᐋᖅᑭᒃᓱᐃᓚᐅᕐᓂᖓᓄᑦ ᑐᓐᖓᕕᓕᐅᓚᐅᕐᓂᖓᓄᓪᓗ, ᓄᑖᑦᑎᐊᒻᒪᕆᖕᒥᒃ ᐃᓗᐃᒃᑲᓂᒡᓗ 

ᐱᔨᑦᑎᕈᑎᓂᒃ ᓴᖅᑭᔮᖅᑎᑦᑎᔪᓐᓇᕐᓂᐊᕐᒪᑦ ᐊᕐᕌᒍᓄᑦ ᐊᒥᓱᓄᑦ. 

 

ᑲᑎᒪᔨᕋᓛᑦ ᐅᓂᒃᑳᖏᑦ ᐃᓗᓕᖃᐅᕋᓗᐊᖅᑎᓪᓗᒋᑦ ᐊᑐᓕᖁᔭᕐᓂᒃ ᐃᓱᒪᒃᓴᖅᓯᐅᕈᑕᐅᓂᐊᖅᑐᓂᒃ ᓱᕈᓯᕐᓄᑦ 

ᒪᒃᑯᒃᓄᓪᓗ ᑭᒡᒐᖅᑐᐃᔨᒧᑦ, ᐊᒻᒪ ᑭᖑᕙᖅᓯᒪᓗᐊᕐᓂᖏᓐᓄᑦ ᐊᓂᒍᖅᓯᒪᔪᑐᖃᐅᓕᕐᓂᖏᓐᓄᓪᓗ ᐅᓂᒃᑲᐅᓯᕆᔭᖏᑦ 

2014-2015 ᐊᕐᕌᒍᑕᒫᖅᓯᐅᑏᑦ ᐅᓂᒃ.ᑳᖏᑦ, ᑲᑎᒪᔨᕋᓛᑦ ᐅᓂᒃᑳᓕᐊᕕᓂᕐᒥᓄᑦ ᑭᐅᔭᐅᔪᒪᓐᖏᑦᑐᑦ. 

 

ᑕᕝᕙᐅᕗᑦ ᐅᖃᐅᓯᒃᓴᒃᑲ ᐅᖃᖅᑏ.  ᐱᖁᔨᕗᖓ ᑲᑎᒪᔨᕋᓛᑦ ᐅᓂᒃᑳᖏᑦ ᐱᔭᐅᖁᓪᓗᒋᑦ ᒪᓕᒐᓕᐅᕐᕕᖕᒧᒃ. 

 

ᖁᔭᓐᓇᒦᒃ ᐅᖃᖅᑏ. 

 


